
Pengaroenja imam Reschid.

Reschid sambil angkat kadoea tangan. „Kau taoe, siapa adanja Mohamed Ali? Ia ada saorang Duits, sobatnja orang Rus, jang soeda masoek agama Islam, soepaja bisa dapet segala harta kekaja’an, boekan soeadjarnja aken soedjoed pada Toehan jang maha kwasa dan pada Nabi kita orang jang moelia. Dalem djabatan panglima prang di tepi soengi Donau ia soeda trima oewang soeapan dari orang Rus dan sia-siaken djiwanja beriboe soldadoe kaoem Moslim. Ia soeda sengadja bikin lapar pada soldadoe soldadoe Toerki, antara mana ada banjak balatentara Albanie jang gaga perkasa, sedeng ia sendiri minoem anggoer serta dahar segala barang makanan orang kafir. Ia soeda bawa lari anakkoe jang kamoedian ia ratjoenin sampe mati. Sekarang toean-toean boleh timbang sendiri, apakah ini orang doerhaka boleh dipertjaja?”

„Oesir itoee pacha! Kasi laloe itoe orang kafir!” treak bebrapa ratoes swara, satoe tanda perkata’annja imam Reschid telah berasil bagoes sekali „Kita orang tiada soedi liat padanja!”

„Ia tjoema maoe dateng boedjoek kita orang dengen perkata’an manis, tapi dengen niatan djahat,” kata lagi itoe imam aken bikin lebi panas hatinia itoe orang-orang Albanie, „Ia boekan orang Islam dan boekan orang Christen. Ia telah bilang djoega, di Arnautlik ada banjak orang bodo dan orang djahat.”

„Boenoe sadja Mohamed Ali!” kata Mahmoud Lipouri bei, jang lantes bangoen berdiri sambil poeter pedangnja.

